К ОПУБЛИКОВАНИЮ
КОМИ РЕСПУБЛИКАСА ОЛАНПОДУВ ЁРД
Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн да О.А. Михайловлӧн запрос серти Коми Республикалӧн Каналан Сӧветса Уджаланартлӧн, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II-10/98 №-а Шуӧмӧн,  111 статьяса 1 юкӧнлысь Оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм
Сыктывкар 



        2021 вося рака тӧлысь 18 лун
Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас вӧліны Н.В. Боковикова, А.В. Проскуров, 
кӧні участвуйтісны О.А. Михайлов – Коми Республикалӧн Каналан Сӧветса депутат, А.В. Никулин – Коми Республикалӧн Каналан Сӧветса депутат Е.В. Дьячковаӧс петкӧдлысь, В.В. Воробьев – Коми Республикалӧн Каналан Сӧветса депутат И.А. Богдановӧс петкӧдлысь, Н.С. Новикова –  Коми Республикаса Каналан Сӧветлӧн аппаратысь Инӧда веськӧдланінын оланподув оланпастэчас да канму лӧсьӧдан юкӧнса консультант-эксперт,
Коми Республикаса Оланподувлӧн 96 статьяса 2 юкӧнӧ, «Коми Республикаса Оланподув Ёрд йылысь» Коми Республикаса Оланпасын 3 статьялӧн 1 юкӧнса 1 пунктӧ, 78, 79 да 80 статьяясӧ кутчысьӧмӧн,
видлаліс ёрдлӧн восьса заседание дырйи Коми Республикалӧн Каналан Сӧветса депутатъяс Илья Алексеевич Богдановлӧн, Екатерина Валериановна Дьячковалӧн да Олег Алексеевич Михайловлӧн запрос серти Коми Республикалӧн Каналан Сӧветса Уджаланартлӧн, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II-10/98 №-а Шуӧмӧн, 111 статьяса 1 юкӧнлысь Оланподувлы лӧсялӧмсӧ видлалӧм йылысь делӧ.
Тайӧ делӧсӧ видлалан помкаӧн лоис Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн да О.А. Михайловлӧн запрос, а видлалан подулӧн – эрдӧдӧм гӧгӧрвотӧмлун сы серти, лӧсялӧ-ӧ Коми Республикаса Оланподувлы Уджаланартлӧн вылынджык индӧм нормаыс.
Ёрдысь В.В. Кретовлысь докладсӧ, О.А. Михайловлысь, шыӧдчысьяс И.А. Богдановӧс да Е.В. Дьячковаӧс петкӧдлысьяслысь, Коми Республикаса Каналан Сӧветӧс петкӧдлысьлысь висьтасьӧмсӧ кывзӧм бӧрын, сетӧм документъяссӧ да мукӧд материалсӧ туялӧм бӧрын Коми Республикаса Оланподув Ёрд
п а с й и с:
Коми Республикалӧн Каналан Сӧветса Уджаланартлӧн, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II-10/98 №-а Шуӧмӧн, 111 статьяса 1 юкӧн серти Россия Федерацияса Оланподув Ёрдӧ запросӧн шыӧдчӧм йылысь вӧзйӧмъяссӧ вермӧны пыртны Коми Республикаса Каналан Сӧветлӧн комитетъяс, Коми Республикаса Юралысь.
Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн да О.А. Михайловлӧн запросын пуктӧма вылынджык индӧм нормалӧн Оланподувлы лӧсявтӧмлун йылысь юалӧм, сы вӧсна мый Коми Республикаса Оланподувлӧн 75 статьялысь корӧмъяссӧ торкалӧмӧн тайӧ Уджаланартлӧн 111 статьяса 1 юкӧн подулавтӧг дзескӧдӧ Коми Республикалӧн Каналан Сӧветса депутатъяслысь оланпас вӧзъян инӧдсӧ, кытчӧ пырӧ и депутатъяслӧн Россия Федерацияса Оланподув Ёрдӧ лӧсялана запросӧн шыӧдчӧм йылысь шуӧмъяслысь балаяс Каналан Сӧветӧ видлалӧм вылӧ асшӧра пыртӧм серти тырвыйӧ инӧд.
Татшӧм ногӧн, тайӧ делӧ серти видлаланторйӧн лоӧ Коми Республикалӧн Каналан Сӧветса Уджаланартлӧн, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II‑10/98 №-а Шуӧмӧн, 111 статьяса 1 юкӧн, а буретш Коми Республикаса Оланподувлы тайӧ нормалысь лӧсялӧмсӧ прӧверитӧм, мый серти Коми Республика ачыс урчитӧ республикаса канму власьт органъяслысь системасӧ оланподув тэчаслӧн мыджӧдъяс, Россия Федерацияын бӧрйӧм да олӧмӧ пӧртысь канму власьт органъяс котыртан ӧтувъя принципъяс да Коми Республикаса оланпастэчас (66 статья) серти, а сідзжӧ гарантируйтӧ Коми Республикаын пыр уджалан медвылыс да бӧрйӧм да оланпас пыртысь дзик ӧти власьт органлысь эмлун (71 статья) да тайӧ органса депутатъяслысь оланпас вӧзъян инӧд (75 статья).
Сідз, Россия Федерацияса Оланподувлӧн 72 статьяса 1 юкӧнлӧн «н» пункт да сылы лӧсялысь Коми Республикаса Оланподувлӧн 64 статьяса 1 юкӧнлӧн «н» пункт серти канму власьт органъяслысь система котыртан ӧтувъя принципъяс урчитӧм пырӧ Россия Федерациялӧн да Коми Республикалӧн ӧтвыв веськӧдлӧм улӧ, мый Россия Федерацияса Оланподувлӧн 77 статьяса положениеяс, «Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнӧй оланпаслӧн водзкыв да 1 да 2 статьяяс, Коми Республикаса Оланподувлӧн 66 статья серти, торйӧн нин, петкӧдлӧ Коми Республикаӧн ассьыс оланпас пыртан (бӧръян) канму власьт органъяслысь системасӧ асшӧра урчитӧм Россия Федерацияса оланподув тэчаслӧн мыджӧдъяс да тайӧ органъяссӧ котыртан ӧтувъя принципъяс серти.
Вылынджык вайӧдӧм да Россия Федерацияса Оланподулӧн, Коми Республикаса Оланподулӧн подулалӧм инӧда предписаниеяссӧ водзӧ сӧвмӧдӧма да стӧчмӧдӧма гаралӧм «Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» Федеральнӧй оланпаслӧн нормаясын, а сідзжӧ «Коми Республикаса Каналан Сӧвет йылысь» 2010 во вӧльгым тӧлысь 17 лунся 129-РЗ №-а, «Коми Республикалӧн Каналан Сӧветса депутатлӧн статус йылысь» 2006 во ӧшым тӧлысь 27 лунся 140-РЗ №-а Коми Республикаса Оланпасъясын, кутшӧмъяс урчитӧны, мый Коми Республикаса оланпас пыртысь (бӧрйӧм) канму власьт орган (Коми Республикаса Каналан Сӧвет) лоӧ республикаса пыр уджалан медвылыс да  оланпас пыртысь дзик ӧти власьт органӧн, кодӧс артмӧдӧны быдӧнлы ӧткодь да веськыд бӧрйысян инӧд подув вылын бӧрйӧм да оланпас вӧзъян инӧд кутысь депутатъяс, кодлы сетӧма ас уджмогъяс, сы лыдын и Уджаланарт примитӧм серти, мый урчитӧ Каналан Сӧветлысь, сылӧн органъяслысь да чина йӧзлысь уджалан пӧрадоксӧ, а сідзжӧ депутатъясӧн оланпас вӧзъян инӧд збыльмӧдан правилӧяс.
Та дырйи Коми Республикаса Оланподувлӧн 72 да 75 статьяясса, «Коми Республикаса Каналан Сӧвет йылысь» Коми Республикаса Оланпаслӧн 14 статьяса, Коми Республикалӧн Каналан Сӧветса Уджаланартлӧн 15 да 16 статьяясса положениеяс серти Каналан Сӧветын быть колана пӧрадокын артмӧдӧны комитетъяс депутатъяс лыдысь, кодъяслӧн эм оланпас вӧзъян инӧд, кодъяс лоӧны Каналан Сӧветлы отчёт сетысь органъясӧн да дасьтӧны, водзвыв видлалӧны инӧда актъяс да мукӧд юалӧм, кутшӧмъясӧс колӧ видлавны Каналан Сӧветлы да комитетъяслы.
Коми Республикалӧн Каналан Сӧветса Уджаланартлӧн 17 статья серти быд депутатлы быть колӧ пырны комитетъясысь ӧтиӧ, кытчӧ тайӧ Уджаланартлӧн 66, 67 да 68 статьяяс да Коми Республикалӧн Каналан Сӧветса комитетъяс йылысь положение серти бӧръя помас и мӧдӧдӧны оланпас вӧзъян инӧда субъектъясӧн пыртӧм оланпас балаяс, оланпастэчасӧ вӧзйӧмъяс, оланпас балаяс дорӧ поправкаяс, Каналан Сӧветлӧн шуӧм балаяс, сы лыдын Коми Республикалысь оланпасъяс гӧгӧрвоӧдӧм йылысь найӧс быд боксянь дасьтӧм да водзвыв видлалӧм могысь коллегиальносьт принципъяс вылын да оланпас вӧзйысь субъектлысь да мукӧд уполномочитӧм органлысь да йӧзлысь видзӧдлассӧ тӧд вылӧ босьтӧмӧн.
Татшӧм ногӧн, комитетъяс лоӧны оланпас лӧсьӧдан уджлӧн колана да быть лоана юкӧнӧн да Коми Республикаса Оланподувлӧн 75 статья, Коми Республикаса Каналан Сӧветлӧн Уджаланарт да Комитетъяс йылысь положение серти налы сетӧма паськыд уджмогъяс абу сӧмын оланпас балаяс, оланпастэчас вӧзйӧмъяс, оланпас балаяс дорӧ поправкаяс, Коми Республикаса Каналан Сӧветлӧн шуӧм балаяс дасьтан да водзвыв видлалан да Каналан Сӧветса заседаниеяслысь сёрнитантор лӧсьӧдан юкӧнын, но и кыдзи оланпас вӧзъян инӧда субъектъяс вермӧны Уджаланартӧн урчитӧм пӧрадокын асшӧра сетны Каналан Сӧветлӧн сессия вылын видлалӧм вылӧ вылынджык индӧм юалӧмъясысь кӧть кутшӧмӧс.
Тайӧ юалӧмъясысь ӧтиӧн лоӧ комитетъяслӧн, а сідзжӧ Коми Республикаса Юралысьлӧн торъя инӧд, кутшӧмӧс урчитӧма Уджаланартлӧн 111 статьяса 1 юкӧнӧн, Россия Федерацияса Оланподув Ёрдӧ запросӧн шыӧдчӧм йылысь Каналан Сӧветӧ вӧзйӧмъяс пыртӧм вылӧ «Россия Федерацияса Оланподув Ёрд йылысь» Федеральнӧй оланподув оланпаслӧн 3 да 84 статьяяс пӧрадокын.
Та дырйи тайӧ оланпаслӧн индӧдыс подуласьӧ «Коми Республикаса Каналан Сӧвет йылысь» Коми Республикаса Оланпаслӧн 14 статьяӧн, Уджаланартӧн, Комитетъяс йылысь положениеӧн урчитӧм комитетъяслӧн уджмогъяс вылӧ, сы лыдын и кодъяс оз пырны оланпас вӧзъян понятиеясӧ, да оз дзескӧд аснас депутатъяслысь оланпас вӧзъян инӧдсӧ сэк, кор комитетъяс веськыда пыртӧны Россия Федерацияса Оланподув Ёрдӧ запросӧн Каналан Сӧветлӧн шыӧдчӧм йылысь вӧзйӧмъяс, сы вӧсна мый быд депутат сэк, кор сійӧ лыддьӧ кутшӧм-либӧ оланпас либӧ мӧд нормативнӧй инӧда акт Оланподувлы лӧсявтӧмӧн, вермӧ урчитӧм пӧрадокын шыӧдчыны лӧсялана комитетӧ да аслас пырӧдчӧмӧн вӧзйыны туявны, дасьтыны да водзвыв видлавны тайӧ органӧн индӧм юалӧмсӧ коллегиальносьт принципъяс подув вылын да унджык йӧзлысь видзӧдлассӧ тӧд вылын кутӧмӧн.
Сідзжӧ колӧ пасйыны, мый Россия Федерацияса Оланподув Ёрдӧ запросӧн шыӧдчӧм йылысь вӧзйӧмъяссӧ оз позь тырвыйӧ донъявны кыдзи депутатъясӧн да комитетъясӧн оланпас вӧзъян инӧд збыльмӧдӧм, сы вӧсна мый тайӧ водзмӧстчӧм улын гӧгӧрвосьӧ оланпас вӧзъян инӧда субъектъясӧн оланпас балаяс, на дорӧ поправкаяс, оланпас вӧзйӧмъяс да мукӧд актлысь балаяс, кодъяслӧн эм нормативнӧй сюрӧс, пыртӧм.
Оланподув Ёрдӧ запросӧн шыӧдчӧм серти вӧзйӧмъясыс оз нуны нормативносьтлысь признакъяс, но Каналан Сӧветлӧн Уджаланарт нормаяслӧн ӧтувъя сюрӧс вылӧ мыджсьӧмӧн найӧс позьӧ лыддьыны кыдзи депутатъяслӧн тайӧ юалӧмъяссӧ решитӧм вылӧ коллегиальнӧй орган (комитет) пыр сетан да збыльмӧдан инӧд.
Татшӧм лоӧмторъяс дырйи колӧ шуны, мый Коми Республикалӧн Каналан Сӧветса Уджаланартлӧн, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II-10/98 №‑а Шуӧмӧн, 111 статьяса 1 юкӧн оз мун паныд Коми Республикаса Оланподувлы, сылӧн 66, 71 да 75 статьяяслы, сы вӧсна мый аслас оланподув-инӧда вежӧртас серти уджалысь инӧда ладмӧдӧмлӧн системаын тайӧ нормаыс тырвыйӧ лӧсялӧ Коми Республикалӧн Каналан Сӧветса депутатъясӧн налысь оланпас вӧзъян оланподув инӧдсӧ збыльмӧд серти урчитӧм пӧрадоклы да оз падмӧд налысь веськыда участвуйтӧмсӧ юалӧмъяс решитӧмын, кутшӧмъяс йитчӧмаӧсь Россия Федерацияса Оланподув Ёрдӧ запросӧн шыӧдчӧм йылысь вӧзйӧмъяс пыртӧмкӧд.
Гижӧм вылӧ подуласьӧмӧн, Коми Республикаса Оланподувлӧн 96 статьяса 2 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 66 статьяса 1 юкӧнӧ, 68 статьяса 1, 2, 3 да 4 юкӧнъясӧ, 69, 80 да 81 статьяясӧ кутчысьӧмӧн, Коми Республикаса Оланподув Ёрд 
ш у и с:
1. Лыддьыны Коми Республикалӧн Каналан Сӧветса Уджаланартлысь, кутшӧмӧс примитӧма Коми Республикаса Каналан Сӧветлӧн 2002 во ӧшым тӧлысь 18 лунся II-10/98 №‑а шуӧмӧн, 111 статьяса 1 юкӧнсӧ Коми Республикаса Оланподувлы, сылӧн 66, 71 да 75 статьяяслы лӧсяланаӧн.
2. «Коми Республикаса Оланподув Ёрд йылысь» Коми Республикаса Оланпаслӧн 73 статья серти тайӧ Шуӧмыс лоӧ бӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз эскӧдны мукӧд органӧн да чина йӧзӧн.
3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти тайӧ Шуӧмсӧ дзик пыр колӧ официальнӧя публикуйтны «Коми Республикаса канму власьт органъяслӧн индӧд-тшӧктӧмъяс» журналын да йӧзӧдны «Ӧтуввез» юӧртан да коммуникация везйын Коми Республикалӧн официальнӧй сайтын «Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг» сетевӧй изданиеын (http://law.rkomі.ru).
Коми Республикаса Оланподув Ёрд
